
					ఈ పుట అచ్చుదిద్దబడ్డది

నగుదేవరాతుచే హరుఁ డిచ్చెఁ దొల్లి; - యగణితబలమైనయావిల్లు పిదప

నది యాదిగా నుండు ననఘ మాయింట - విదితమై యావిల్లు వినుతుల నొప్పి

జన్నంబు గావింప సమకట్టి యేను - సన్నుతనియతభూస్థలి శుద్ధికొఱకుఁ

గతుశాల దున్న నాఁగటిచాలులోన - నతులితంబుగఁ జాలునం దొప్పు మిగిలి

మందసంబును రాఁగ మది నుబ్బి చూచి - మందసంబును నేను మమత దీయంగ

నతివైభవంబుగా నందులో నపుడు - నతివ యొక్కతె పుట్టె నాశ్చర్యలీలఁ.

బ్రీతితో సీతయన్ పే రొప్పఁబెట్టి - యాతన్వి నాకూఁతు రని పెంచుచుండ,1850

నిల వసంతంబులనెలతీఁగెఁ బోలి - నళినారికళఁ బోలి నానాఁటఁ బ్రబలి

యింతయై యంతయై యెలజవ్వనమున - వింతయై యాయింతి వెలయుట జూచి,

తలకొని తరుణికై ధరణివల్లభులు - బలియులై యేతెంచి పడుచును దమకు

నడిగినవారల కంటి నే నప్పు "డుడురాజబింబాస్య కుంకువ గలదు

హరునివి ల్లిది దీని నతిసత్త్వయుక్తిఁ - బెరిగి యేతెంచి మోపెట్టినఁజాలు

నతనికి నాకూఁతు నబ్జాక్షి నిత్తు! - నతిమోదమున” నన్న నన్నరేశ్వరులు

నెత్తినకడఁకతో నేతెంచి చాప - మెత్తజాలకపోదు రెందరేనియును;

ధను వెత్తఁజాలనిధరణీకు లెల్లఁ - దనరారు సిగ్గునఁ దల లెత్తలేక

“కూఁతు నిచ్చెద నని కోదండమొకటి - బ్రాఁతిగా నెపమిడి భ్రమియించె మనల.

జనకుఁ డాతని నింక సకలయత్నముల - నని సేసి సాధింత” మని విచారించి
1860.

చనుదెంచి కోటపై సంవత్సరంబు - ఘనసైన్యములతోడఁ గడిమిపై విడియఁ

దగమున్ను గూర్చు  నాధాన్యాదులెల్ల - నొగిఁ దీర మదిలోన నొకటిచింతించి

వడి దేవతలఁ గొల్చి వారిచే నపుడు - వడసినచతురంగబలము గైకొనుచు

విడిసినబలముపై వీఁకతో నడువఁ - దొడరఁజాలక భీతితో కొంద ఱరుగఁ

గొందఱు మాతోడ ఘోరాజి చేసి - చిందరవందరై చెడి వార లోడి;

రక్కజమగుశక్తి నావిల్లు రాముఁ - డెక్కుపెట్టినఁ గూఁతు నెలమి నిచ్చెదను;

విల్లున్న మందస వేగ తెమ్మ” నుచు - బల్లిదులగువారిఁ బదివేలఁ బనిచె;

నది లోహమయమును నత్యాయతంబు - విదితాష్టచక్రంబు విపులంబు నగుచు

నమరెడుమందస మావింటితోడ - తమతమసత్త్వము ల్దగఁగొని వారు

కనకాద్రితోఁ గూడఁ గమలజాండంబు - గొనివచ్చుగతి నీడ్చుకొనివచ్చు దాని
1870

జనకునంతఃపురచారులౌ వారు - పనివడి దాదులు పరితెంచి వేగ

జానకి నూర్మిళ జనకునిదేవి - కానంగఁ జనుదెంచి కని చెప్పి రెలమి;

"వినరమ్మ! చెలులార! విన్నపం బొకటి- మనరాజుసభలోన మఱి మును లుండ

గాధినందనుఁడైన కౌశికువెనుక - నరవరోత్తముల నాజానుబాహువుల

నమరంగ దేవగంధర్వులకన్న - కొమరైనతేజంబు కొమరొప్పువారి,

"https://te.wikisource.org/w/index.php?title=పుట:Ranganatha_Ramayanamu.pdf/82&oldid=429512" నుండి వెలికితీశారు


					వర్గం: 	అచ్చుదిద్దబడినవి




				

			
			
		

		
			

		 ఈ పేజీలో చివరి మార్పు 31 డిసెంబరు 2023న 05:05కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

